
জগত-দুর্লভ রাখিয়া এ নিধি
নিরখি জুড়াই প্রাণ!

দিলা যে গোঁসাই এ হেন রতন
যতনে রাখিতে ঠাঁই

ভূমণ্ডল মাঝে নিরজন হেন
নয়নে দেখিতে নাই।”

কেহ বা বলিছে "হায় কত দিনে
পাব সে কাঞ্চন-ফল;

নাহি রে সুন্দর দেখিতে তেমন
খুঁজিলে অবনীতল।

সে দুর্লভ ফল কি যে অপরূপ
দেখিতে কিবা সুন্দর,

বুঝি ক্ষিতিতলে অনুরূপ তার
নাহি কিছু সুখকর!

পাই দরশন নয়নে কেবল
না লভি আস্বাদ কভু,

হায় মধুময় কিবা সে আনন্দ,
কিবা সে আস্বাদ তবু;

না জানি সঞ্চয়ে পাব কত সুখ,
ঘুচিবে সকল ভয়,

কতু যদি পাই করিব পৃথিবী
অপূর্ব্ব সৌন্দর্য্যময়;

ভাবনা কি ছার, ছার চিন্তা, রোগ,
সে ফল যদ্যপি মিলে,

বিনিময়ে তার জীবন পরাণী
ক্ষোভ নাহি বিকাইলে।”

চলে কত জন সুখে করে গীত,
বলে “কবে পাব যশ,

পরিয়া শিরেতে শোভিব উজ্জ্বল,
ধরণী করিব বশ;

